
Recomendación dirixida ao Concello de Muxía referente a solicitude de información 
pública, e recordatorio de deberes legais referente á obriga de colaborar coa 
institución 
 
 

 
 

Santiago de Compostela, 11 de decembro de 2024 

    
Sr. alcalde: 
 
Nesta institución iniciouse expediente de queixa como consecuencia do escrito de xxx 
referente a falta de acceso a información por unha concelleira. 

                                                                 ANTECEDENTES 

1. No escrito indica é concelleira do Concello de Muxía e “vénseme denegando 
información relativa á xestión municipal pese a pedila… a través do rexistro”. Iso 
impide que poida realizar as tarefas de control e fiscalización da labor política do 
goberno municipal e afecta aos seus dereitos fundamentais como membro da 
corporación. A situación é máis grave en tanto a lei establece o silencio positivo a 
partir dos cinco días hábiles sen resposta, o recoñece a certificación da secretaria 
municipal. “Indícaseme na secretaría que a pesar de estar a solicitude rexistrada e 
depositada na mesa da alcaldía é o alcalde quen ten que dar orde para que poida 
acceder á documentación e non o fai, polo que non podo ter acceso ao solicitado”. A 
información solicitada o 3 de maio é relevante para desempeñar a labor como 
concelleira. Aporta documentación relativa a solicitudes sobre responsabilidades 
patrimoniais polo estado das vías e multas pola estado da depuradora. 

2. Ante iso requirimos informe ao concello o 18 de xuño de 2024; os días 16 de xullo e 
31 de outubro de 2024 reiteramos o requirimento; e o 13 de maio de 2025 
formulamos recordatorio de deberes legais (obriga de remitir o informe). A pesar diso 
non recibiuse. 

                                                              ANÁLISE 

1. A Constitución Española recoñece o dereito fundamental a participar nos asuntos 
públicos directamente ou por medio de representantes, libremente elixidos en 
eleccións periódicas por sufraxio universal (art. 23). A participación concrétase, entre 
outras cousas, no exercicio polas persoas membros das corporacións municipais da 
función de control mediante o acceso á información pública.  

2. Do carácter de dereito fundamental do acceso á información por parte das 
concelleiras e concelleiros dedúcese a obriga de dar resposta adecuada ás súas 
solicitudes de información.  
 
3. O acceso da reclamante á información pública que solicita é un dereito fundamental 
derivado da representación política que ostenta e do exercicio do cargo 
representativo. 
 
4. A transparencia é un elemento fundamental da democracia, posto que nela a 
información pública non é propiedade das administracións, senón da cidadanía, do que 
deriva a obriga de facilitar o seu acceso cando non exista unha causa das previstas no 
ordenamento para limitalo. 
 
5. O obxectivo da transparencia é someter a escrutinio a acción dos responsables 
públicos, coñecer como se toman as decisións públicas, como se manexan os fondos 
públicos, e baixo que criterios actúan as institucións públicas. 
 
6. A transparencia pública, na que se engloba o acceso á información pública, atópase 
directamente relacionada co dereito fundamental a recibir libremente información 
veraz por calquera medio de difusión (artigo 20.1.d) CE). 
 
7. O feito de terse producido un silencio positivo e por tanto o recoñecemento do 
dereito ao acceso de forma implícita non descarga ao concello da obriga de responder, 
que permanece, da mesma forma que o dereito ao acceso, agás pola aplicación dos 
límites e causas de inadmsión previstas na lei. 
 
     CONCLUSIÓN 
 
Por todo o sinalado ata agora considerase necesario, en aplicación do disposto no 
artigo 32.1 da Lei 6/1984, do 5 de xuño, da Valedora do Pobo, facer chegar a ese 
Concello de Muxía os seguintes recordatorio de deberes legais e recomendación: 
 
-O artigo 22.1 da Lei 6/1984, de 5 de xuño, da Valedora do Pobo, impón a todos os 
organismos e dependencias administrativas aos que a Valedora requira informe sobre 
a tramitación das queixas a obriga de remitilos no prazo de quince días.  
 
-Que se dea a preceptiva resposta á solicitude de información pública realizada pola 
reclamante, concelleira desa corporación. 
 
Agradézolle de antemán a acollida ao manifestado nesta resolución da Valedora do 
Pobo, e recórdolle a necesidade de que no prazo dun mes dea conta a esta Institución 
da aceptación da recomendación formulada, de ser o caso, e das medidas adoptadas 
para darlle efectividade, tamén se é o caso. 



En aplicación do principio de transparencia, a partir da semana seguinte á data na que 
se ditou a presente resolución, esta incluirase na páxina web da institución.  

Saúdoo atentamente. 

 
 
 

María Dolores Fernández Galiño 
Valedora do Pobo (en funcións) 


	Sr. alcalde:

